
Максат: бала өчен  әнинең социаль әһәмиятен арттыру.
Белем бирү бурычлары: Кайгыртучанлык,  игътибар күрсәтергә, әнигә ярдәм итәргә өйрәтү турында белемнәрен киңәйтү.
Үстерү бурычлары: хәтерне, сөйләмне, шигырьләрне уку, җыр җырлау сәләтен, яшьтәшләреңне тыңларга һәм сөйләшүне дәвам итүне үстерү. 
Тәрбияви бурычлар: балаларда иң якын кешегә – әнигә тирән мәхәббәт хисе тәрбияләү.
Төп белем бирү өлкәсе: сөйләм үсеше.
Интеграль белем бирү өлкәләре: танып белү үсеше,  социаль - комуникатив үсеш, сәнгати-эстетик үсеш.
Көтелгән нәтиҗә: балаларның әниләргә карата игътибарлырак һәм ихтирамлырак булылары, сүзлек запасы баю.
Актив сүзлек: әни
Методик ысуллар:  сораулар, әдәби сүз, мактау, искә төшерү, ныгыту, рәсемнәр карау,  җыр җырлау , хәрәкәтле уен.
Алдан башкарылган эш:   әни турында шигырь, җыр, мәкальләр ятлау.
Демонстрацион материал: хатын-кызларның гамәлләрен сурәтләгән сюжетлы рәсемнәр, аудиоязмалар.

1. Кереш өлеш. 
Балалар бүлмәгә кереп түгәрәккә басалар.
Тәрбияче: Исәнмесез, балалар, безгә бүген кунаклар килгән, әйдәгез алар белән исәнләшик әле.
Балалар: Исәнмесез! (кунаклар исәнләшә).
Тәрбияче:  Әйдәгез әле, кәефләребезне күтәреп, кояш нурлары белән уйнап алыйк.
Кояш җылысын учыбызга җыябыз.
Битләребезне җылытабыз.
Күзләребезне, чәчләребезне сыйпыйбыз.
Үзебезне яратабыз.
Бер-беребезгә елмаябыз.
Үзебезнең яхшы кәефебез белән кунаклар белән уртаклашабыз (Учларыннан өреп очыралар).
– Балалар, кәфләрегез ничек?
– Әйбәт, рәхмәт!
– Бик яхшы. (Балалар урындыкларга утыралар).

2.Табышмак, шигыр сөйләү. 
Тәрбияче: Хәзер Альмир  безгә табышмак-шигырь сөйләп үтә.
Альмир:  Кем матур күлмәкләр тегә?
                Кем асыл бизәкләр ясый?
                Кем тәмле ашлар пешерә?
                Ул – безнең иң якын кеше!
Тәрбияче: Балалар, безнең дөньяда бер генә якын кешебез бар, кем ул?
Балалар: Әни!
Тәрбияче: Дөрес, балалар, Әни дөньяда бер генә, әнидән дә кадерлерәк кеше юк. Ноябрь аенда нинди бәйрәм якынлашып килә? 
Балалар: “Әниләр көне”. 
Тәрбияче: Күп кенә илләр бу бәйрәмне билгеләп үтә, тик һәр илнең үз көне һәм ае, бу көнне бәйрәм итүнең үз традицияләре бар. Россиядә Әниләр көнен ноябрьнең соңгы якшәмбесендә (ял көнендә) билгеләп үтәләр. Бу көнне әниләргә игелекле, матур, яхшы сүзләр әйтәләр. (2 бала шигырь сөйлиләр)
1 бала:  Әнием, кадерлем
                Син – энҗе бөртегем
                Син – хөрмә җимешем
                Син – йөрәк тибешем.
2 бала:  Әни, син минем җирдәге
               Иң якын кешем!
               Әни, син минем күктәге
               Якты кояшым!
3.Әни нәрсә эшли. 
Тәрбияче: Хәзер мин сезгә рәсемнәр курсәтәм, ә сез миңа җавап бирерсез, бу рәсемдә нәрсә сурәтләнгән? (Тактага хатын-кызларның гамәлләрен сурәтләгән сюжетлы рәсемнәр куябыз: әни ашарга пешерә, кер юа, өй җыештыра, тузан сөртә, гөлләргә су сибә, китап укый, балалар белән уйный). (Балаларның җаваплары).
Тәрбияче: Әйе, балалар, әниләр бик күп эш башкара һәм арыйлар. Ә сез аларга ярдәм итәсезме? 
Балалар: Әйе.
Тәрбияче: Әйдәгез әле физкультминутка аша ничек әниләргә ярдәм иткәнне күрсәтик.
4.Физкультминутка – җыр “Мин әнигә булышам” (Илүсә Камалиева)
Мин әнигә булышам
Савыт-саба юышам (2 тапкыр)
Чистартып савыт-сабаны
Шкафларага куешам(2 тапкыр)
Мин әнигә булышам
Урын-җирләр җыешам (2 тапкыр)
Гөлләргә суларда  сибәм
Мин әнигә булышам (2 тапкыр)
Мин әнигә булышам
Идәннәрне юышам (2 тапкыр)
Көндә шулай бик тырышып
Мин әнигә булышам(2 тапкыр)
Мин әниемне биктә яратам!!!
Балалар урындакларга утыралар.
5. Мәкальләр. 
Тәрбияче: Әни турында бик күп мәкальләр бар! (Балалар ике командага бүленә. Өстәлдә рәсемнәр. 2 мольбертта рәсемнәрдән мәкаль җыярга һәм мәгънәсен аңлатырга).
• Кош язга шат, ә сабый әнигә.
• Туганнар күп,ә иң мөһиме әни.
6.Уен “Ягымлы, тәмле сүзләр”
Тәрбияче: Без сезнең әниләрне бик яратабыз. Әйдәгез әле ромашка таҗларын алып әниләребез турында матур сүзләр әйтеп алыйк.  (Балалар чәчәк таҗларын  алып,  җөмлә төзиләр. “Минем әни сөйкемле. Минем әни яхшы. Минем әни чибәр. Минем әни матур. Минем әни сабыр. Минем әни назлы. Минем әни тырыш. Минем әни гүзәл. Минем әни көчле.”)
7. Җыр “Әни кирәк” (М.Шәмсетдинова көе, Р.Миңнуллин сүзләре)
8.Йомгаклау.
Тәрбияче: - Бүген без сезнең белән кем турында сөйләштек? (Балаларның җаваплары)
- Нигә без бүген әни турында сөйләштек? (Балаларның җаваплары)
Безнең бугенге шөгыль  әниләрегезгә карата мөнәсәбәтегезне белергә ярдәм итте. Әниләрегезне яратыгыз, алар турында кайгыртыгыз һәм беркайчан да кайгыртмагыз.
